
es werde von da an der newe sterne / frü vor der Sonnen auffgang
wieder je mehr vnd mehr zusehen sein. So nun er in natürlichen dingen 
seine würckung haben würt / möcht solliche maisten theils auff die bezeichnete 
täge fallen: vnd ein jeder / so den 9. 10 Decembris newen / oder 29. 30 Novembris
alten Calenders geboren / ditz Jahr auff seine Revolution vnd zustände 
achtung geben. Es ist sonst ein alte vermuthung / deren fürneme 
authores beyfallen / das vnder werenden Cometen / vnd also auch newen 
sternen fürtreffliche Leute geboren werden. So seind sie auch noch nit alle 
Todt / die anno 1572 1573. 1574. geboren worden.

Betreffend die qualiteten / so dieser sternen vermuthlich in seiner würckhung
erzeigen möchte / werden dieselbige aus seinem liecht vnd farb müssen
erlehrnet werden: Vnd vergleicht er sich etlicher massen in denselben dem
grossen Hundsterne / doch rötlichter vnd grösser: sonsten sie beide nit anderst
als wie ein köstlicher Diamant von vielen eckhen jre farben daher werffen.
Vnd weil der Hundsstern nach der Astrologorum fürgeben Jovialischer 
vnd Martialischer natur / würt auch dieser sterne solliche doch mehr die
Martialische Natur an jme haben / wie er dan auch in loco & die conjunctionis
Iovis & Martis erschienen.

In Politischen sachen und menschlichen Hendeln acht ich / dieser stern
hab trefflich viel zubedeuten / zwar nit seiner Natur nach /sondern per accidens /
wegen der Menschen gemüther. Dan anfänglichen bedeutet er den
Buchdruckhern grosse vnrhu vnd zimlichen gewin darbey: dan fast ein jeder
Theologus, Philosophus, Medicus vnd Mathematicus, oder wer sonsten
ohne eine arbeitsame jme anbefohlene verrichtung / seine ergetzlicheit bey
den studijs sucht / würt jme besonderliche gedanckhen machen / vnd mit denselben
ans liecht khommen wöllen. So werden andere gelehrte vnd vngelehrte
ein jeder gern wissen wöllen / was er bedeute / vnd die Authores / so davon
geschrieben / zusamen khauffen. Diß meld ich gleichnus weise / dan wie
ditz ohne grosse kunst leichtlich ist zuerrathen / also khan es eben so leicht vnd
auff gleiche weise beschehen: das der gmeine pöffel / oder wer sonsten etwa baldglaubig 
es sey nun jetzo gleich ein sinverruckter Mensch / der sich selber zu
einem grossen Propheten mache / oder auch ein mächtiger Herr / der zu grössern
digniteten ein gut fundament vnd anfang habe / durch erscheinung
ditz sternens entweder auffgemuntert werden / etwas newes anzufahen / gleich
als het jnen Gott der Herr diesen stern als ein Liecht im fünstern angezündet /

